
S A M B A N D  Í S L E N S K R A  S V E I T A R F É L A G A

Skrifstofa Alþingis - nefndasvið 
b.t. allsherjar- og menntamálanefndar 
Austurstræti 8-10 
150 Reykjavík

Efni: Umsögn um tillögu til þingsályktunar um stefnumótun á sviði
stafrænnar þróunar, 455. mál, sbr. tölvupóstur nefndasviðs 9. þ.m.

Samkvæmt tillögunni á að fela forsætisráðherra að skipa starfshóp sem fái það 
hlutverk að móta heildstæða stefnu um stafræna þróun með aðgerðaáætlun til 
fimm ára hið skemmsta. Forsætisráðherra skili skýrslu til Alþingis með niðurstöðum 
starfshóps í lok maí 2021.

Sambandið telur þau markmið sem eru tíunduð í tillögunni góðra gjalda verð en að 
það sé óraunhæft að starfshópur geti náð utan um þau í einni skýrslu á tveimur 
mánuðum.

Stafræn umbreyting er ekki átaksverkefni heldur langhlaup þar sem mestu máli 
skiptir að gerendur taki skrefin saman í átt að sameiginlegu marki en séu jafnframt 
alltaf undir það búnir að þurfa að endurskoða vegferðina í takt við hraða 
tækniþróun og áunna reynslu. Vinna að framþróun á þeim sviðum sem tilgreind eru 
í tillögunni er í gangi hjá ýmsum aðilum. Í stað þess að setja vinnu í umfangsmikla 
skýrslu á þessum tímapunkti væri að mati sambandsins árangursríkara að setja á 
laggirnar formleg samstarfstengsl á milli atvinnulífsins, háskólasamfélagsins og hins 
opinbera um stafræna umbreytingu til að fylgja því eftir að allir gangi í takt og 
samlegðaráhrif séu nýtt. Sambandið hefur þegar stigið skref í þessa átt með því að 
setja á stofn stafrænt ráð sveitarfélaga skipað fulltrúum landshlutasamtaka 
sveitarfélaga til að stuðla að samstarfi og samhæfingu á milli sveitarfélaga um 
stafræna umbreytingu. Auk þess er í samkomulagi á milli ríkis og sveitarfélaga á 
grundvelli laga um opinber fjármál gert ráð fyrir auknu og nánara samstarfi milli 
ríkis og sveitarfélaga um eflingu stafrænnar þjónustu í gegnum Stafrænt Ísland.

Að lokum er til fróðleiks bent á nýtt verkefni dönsku ríkisstjórnarinnar, sem hefur 
efnisleg tengsl við þetta mál, um stafræn samstarfstengsl til að koma Danmörku og 
dönskum fyrirtækjum á réttan kjöl eftir Covid og styrkja stöðu þeirra til framtíðar 
litið1.

Virðingarfyllst 

SAMBAND ÍSLENSKRA SVEITARFÉLAGA

1 https://fm.dk/nyheder/nyhedsarkiv/202i/marts/nyt-digitaliseringspartnerskab-skal-
bringe-danmark-og-danske-virksomheder-ud-af-coronakrisen-og-staerkere-ind-i-
fremtiden/

